
doktori, professor 

pedagogika universiteti, Amaliy psixologiyasi 

doktori, dotsent, O‘zbekiston milliy universiteti 

ОАK Ro‘yxati 

Mazkur jurnal Vazirlar Mahkamasi huzuridagi Oliy attestatsiya komissiyasi Rayosatining 2022-yil  
30-noyabrdagi 327/5-son qarori bilan tarix, iqtisodiyot, falsafa, filologiya, yuridik va pedagogika fanlari 
bo‘yicha ilmiy darajalar yuzasidan dissertatsiyalar asosiy natijalarini chop etish tavsiya etilgan ilmiy 
nashrlar ro‘yxatiga kiritilgan. 

 

“Ijtimoiy-gumanitar fanlarning dolzarb 

muammolari” elektron jurnali 2020-yil  

6-avgust kuni 1368-sonli guvohnoma bilan 

davlat ro‘yxatiga olingan. 

Muassis: “SCIENCEPROBLEMS TEAM” 

mas’uliyati cheklangan jamiyati 

 

Tahririyat manzili: 

100070. Toshkent shahri, Yakkasaroy 

tumani, Kichik Beshyog‘och ko‘chasi, 

70/10-uy. Elektron manzil: 

scienceproblems.uz@gmail.com 

Bog‘lanish uchun telefon: 

(99) 602-09-84 (telegram). 

mailto:scienceproblems.uz@gmail.com

legislation that regulates mass media activities in Uzbekistan is compared with international standards, 
highlighting existing problems and shortcomings. Based on the research findings, specific recommendations are 

Annotatsiya. Ushbu maqolada Oʻzbekiston Respublikasida ommaviy axborot vositalari faoliyatining huquqiy 
asoslari shakllanish jarayoni ilmiy-huquqiy tahlil qilindi. Mavzuning dolzarbligi, asosiy qonuniy hujjatlar va 
ularning qabul qilinish bosqichlari bayon etildi. Shuningdek, Oʻzbekistonda OAV faoliyatini tartibga soluvchi 
amaldagi qonunchilik xalqaro standartlar bilan solishtirilib, mavjud muammo va kamchiliklar aniqlandi. Tadqiqot 
natijalariga asoslanib, sohaga oid qonunchilikni takomillashtirish va ommaviy axborot vositalarining huquqiy 
himoyasini kuchaytirish boʻyicha tavsiyalar berildi. 

Kalit soʻzlar: ommaviy axborot vositalari, huquqiy asoslar, qonunchilik, bosma nashrlar, OAV erkinligi, axborot 
olish erkinligi, xalqaro standartlar. 

Kirish. Globallashuv jarayonining tezlashishi va raqamli texnologiyalarning yanada 

keng joriy etilishi zamonamizda axborot oqimining yuqori tezkorligi va taʼsirchanligini oshirdi. 

Shu bois, demokratik jamiyatlarda ommaviy axborot vositalari (OAV) nafaqat axborot 

yetkazuvchi vosita, balki ijtimoiy boshqaruv, jamoatchilik nazorati va siyosiy hisobdorlikni 

taʼminlovchi institut sifatida tez-tez eʼtirof etilmoqda. Ayniqsa, so‘z erkinligini huquqiy asoslar 

bilan kafolatlash va OAV faoliyatini qonunchilik doirasida tartibga solish barcha huquqiy 

demokratik davlatlar uchun ustuvor vazifalardan biridir. 

Ushbu maqolaning maqsadi – Oʻzbekiston Respublikasida ommaviy axborot 

vositalarining huquqiy asoslarini shakllantirish jarayonini tahlil qilish, mavjud qonunchilikni 

oʻrganish hamda rivojlantirish boʻyicha taklif va tavsiyalar ishlab chiqishdan iborat. 

Bu maqsadlarga erishish uchun quyidagi vazifalar belgilab olindi: 

1) Oʻzbekiston Respublikasida ommaviy axborot vositalari faoliyatini tartibga soluvchi 

eng muhim normativ-huquqiy hujjatlarni oʻrganish; 

2) Ommaviy axborot vositalari faoliyatining huquqiy asoslari shakllanishining tarixiy 

bosqichlarini tahlil qilish; 

3) Milliy va xalqaro qonunchilikni taqqoslash orqali mavjud muammolarni aniqlash; 

4) Ommaviy axborot vositalari faoliyatini yanada erkin va shaffof yuritish boʻyicha 

takliflar ishlab chiqish. 

Tadqiqot obyekti sifatida Oʻzbekiston Respublikasida faoliyat yuritayotgan ommaviy 

axborot vositalari va ularning huquqiy asoslarini tartibga soluvchi normativ-huquqiy hujjatlar 

belgilandi. Tadqiqot predmeti esa – ommaviy axborot vositalari faoliyatini huquqiy tartibga 

solish jarayoni, amaldagi qonunchilik va ularning ijrosi masalalari hisoblanadi. 

Ushbu tadqiqot ishida Oʻzbekiston Respublikasida ommaviy axborot vositalari 

faoliyatining meʼyoriy-huquqiy asoslari izchil oʻrganildi. Milliy qonunchilik va xalqaro 

standartlar taqqoslandi va tahlil qilindi, mavjud muammolar muhokama qilinib, ularga yechim 

topish bo‘yicha amaliy tavsiyalar berildi. 

Adabiyotlar va metodlar tahlili. Ushbu maqolani yozish jarayonida O‘zbekiston 

Respublikasida ommaviy axborot vositalarining huquqiy asoslarini shakllantirish va 

rivojlantirishga oid qonun hujjatlari, Prezident farmonlari, Vazirlar Mahkamasi qarorlari, 

xalqaro huquqiy normalar hamda ilmiy adabiyotlardan foydalanildi. 

O‘zbekiston Respublikasi mustaqillik qo‘lga kiritilgach, milliy axborot bazasini yaratish 

va ommaviy axborot vositalari faoliyatini demokratik talablar asosida tartibga solishga doir bir 

qator meʼyoriy-huquqiy hujjatlar ishlab chiqa boshladi. Xususan, O‘zbekiston Respublikasi 

Konstitutsiyasi [1], “Ommaviy axborot vositalari to‘g‘risida”gi (1991) [2], “Axborot erkinligi 

prinsiplari va kafolatlari to‘g‘risida”gi (2002) [3], “Axborotlashtirish to‘g‘risida”gi (2003) [4], 

“Ommaviy axborot vositalari to‘g‘risida”gi O‘zbekiston Respublikasi qonuniga o‘zgartish va 

qo‘shimchalar kiritish to‘g‘risida (2007) [5] kabi ko‘plab qonunlar qabul qilinishi ommaviy 

axborot vositalari, so‘z erkinligining huquqiy asoslari yaratilishida muhim qadam hisoblanadi. 

Oxirgi yillarda, “Yangi O‘zbekiston” taraqqiyot strategiyasi (2022–2026) [6] doirasida OAV 

erkinligini taʼminlash, jurnalistlar huquqini himoya qilish, ochiqlik siyosatini yanada 

jadallashtirish va xalqaro axborot standartlariga mos qonunchilik bazasini rivojlantirish 

dolzarb vazifa sifatida belgilandi. Qonunchilik hujjatlarini yaratish jarayonida O‘zbekiston 

Respublikasi hukumati xalqaro tan olingan inson huquqlarini kafolatlovchi qonunlarni teran 

o‘rganib qonunchilik asoslarimizni yaratish jarayonida ular eʼtirof etildi. Masalan, Inson 

huquqlari umumjahon deklaratsiyasi [7] va Inson huquqlari bo‘yicha xalqaro paktlarni [8] 

keltirishimiz mumkin. 

Dunyo davlatlarining uzoq yillik boy tajribasidan maʼlum bo‘lmoqdaki, ommaviy 

axborot vositalari faoliyatining erkinligi, jurnalistlarga yaratilgan keng imkoniyatlar va muhim 

huquqiy asoslar yaratilganligi mamlakatda inson huquqlari va davlatning xalq oldidagi 

hisobdorligini taʼminlashda hal qiluvchi omillardan ekanligi xalqaro miqyosda tan olinmoqda. 

Jumladan, Farrell va Jeyms 2024-yilda nashr qilingan tadqiqotida “OAV demokratik 

jamiyatlarda fikr almashinuvi, jamoatchilik ishtiroki va siyosiy jarayonlar ustidan jamoatchilik 

nazoratini taʼminlaydigan asosiy institut hisoblanadi”[9] deya taʼkidlaydi. Xuddi shuningdek, 

AQSHning Oregon shtatidan bo‘lgan Soken-Huberty esa, “Erkin matbuot hokimiyat faoliyatini 

nazorat qilish, fuqarolarning haqiqatga asoslangan axborot olish huquqini kafolatlash va 

demokratik qadriyatlarni mustahkamlashda hal qiluvchi ahamiyat kasb etadi” [10] degan fikrni 

bildiradi. 

Shu nuqtai nazardan, ushbu maqolada O‘zbekiston Respublikasida ommaviy axborot 

vositalari faoliyatining huquqiy asoslari shakllanish va yaratilishi jarayoni, uning asosiy 

bosqichlari, xalqaro tajribalar bilan qiyosiy tahlili hamda zamonaviy tamoyillar asosida 

rivojlanib borayotgan qonunchilik asoslari ilmiy jihatdan tahlil qilinadi. 

Ushbu maqolani yozishda bir qator metodlar qoʻllanildi:  

1) Huquqiy tahlil metodi – mavjud qonun hujjatlari va normativ-huquqiy asoslar tahlili;  

2) Tarixiy-taqqoslash metodi – O‘zbekiston va xorij tajribasi asosida tarixiy davrlar 

qiyosiy o‘rganildi; 

3) Solishtirish metodi – milliy va xalqaro meʼyorlar o‘rtasidagi farq va umumiyliklar 

tahlil qilindi; 

4) Tahlil va sintez metodi – mavjud maʼlumotlar tahlil qilinib, ilmiy xulosalar berildi. 

Natijalar va muhokamalar. Oʻzbekiston Respublikasida ommaviy axborot vositalari 

faoliyati koʻlami oxirgi yillarda sezilarli darajada oshdi. Bunga ushbu sohaning asosiy huquqiy 

asoslari yaratilayotganligi har jihatdan taʼsir koʻrsatmoqda. Istiqlol yillarida yurtimizda 

ommaviy axborot vositalarining erkin faoliyatiga jiddiy eʼtibor qaratildi. Bosqichma-bosqich 

soha rivojiga hissa qoʻshish maqsadida sohaning huquqiy asoslari shakllantirila boshlandi. 

Hozirgi kunga kelib xalqaro axborot-huquqiy standartlar asosida yaratilgan qonun hujjatlari 

sohaning rivojiga ijobiy taʼsir koʻrsatmoqda. Bu jarayon, Oʻzbekiston Respublikasi mustaqilligi 

eʼlon qilingach, umuminsoniy demokratik qadriyatlarni mustahkamlashga qaratilgan 

faoliyatning uzviy qismi sifatida qaraladigan boʻldi.  Oʻzbekistonda amalga oshirilgan islohotlar, 

milliy qonunchilikni modernizatsiya qilish bilan chegaralanmay, balki umum eʼtirof etilgan 

xalqaro standartlarga moslashtirishga harakat qilinmoqda. Ommaviy axborot vositalari 

faoliyati, erkinligi kabilarni taʼminlashda dunyo miqyosida toʻplangan boy tajriba Oʻzbekiston 

Respublikasi uchun ham ayni muddao boʻlmoqda.  

Oʻzbekiston Respublikasi hukumati 1991-yildan boshlab, ommaviy axborot vositalari 

faoliyati erkinligini taʼminlashga qaratilgan huquqiy asoslar izchil ishlab chiqila boshlandi. 

Jumladan, 1991-yilda qabul qilingan “Ommaviy axborot vositalari toʻgʻrisidagi qonun” va 

Oʻzbekiston Respublikasi Konstitutsiyasi milliy oʻziga xos qonunchilik asoslarining yangi shakli 

yaratilishida muhim qadamlar boʻldi. Ushbu meʼyoriy-huquqiy qonun hujjatlari, ommaviy 

axborot vositalarining erkinligini taʼminlash, soʻz erkinligini kafolatlash va jamoatchilik 

vakillarining axborot olish va tarqatishga boʻlgan ehtiyojlarini sezilarli yaxshilashga qaratilgan 

edi. Biroq, bu qonunlar boshlangʻich davrlarda koʻproq rasmiy jihatlarga koʻproq tayangan. 

Eʼtirof etish zarurki, amaliyotda ommaviy axborot vositalari erkinligini toʻliq taʼminlash 

borasida dastlabki bosqichda baʼzi kamchiliklarga yoʻl qoʻyildi. Ammo, bu kamchiliklarning 

aksariyati oxirgi yillarda bartaraf etildi. Ayniqsa, 2023-yil 1-may kunidan boshlab kuchga 

kirgan yangi tahrirdagi Oʻzbekiston Respublikasi Konstitutsiyasi insonlarning fuqarolik, 

shaxsiy huquq va erkinliklari, siyosiy, iqtisodiy, ijtimoiy, madaniy va ekologik huquqlari 

kafolatlari taʼminlanishi yangi bosqichga koʻtarilganligini yaqqol namoyon etmoqda.  

Oʻzbekiston Respublikasining axborot erkinligi sohasidagi huquqiy tizimi faqatgina 

milliy ehtiyojlarga javob berishga qaratilmagan, balki xalqaro huquqiy tamoyillarni ham 

inobatga olgan holda shakllangan. Jumladan, Inson huquqlari umumjahon deklaratsiyasi, 

Fuqarolik va siyosiy huquqlar toʻgʻrisidagi xalqaro pakt [11] va Ommaviy axborot vositalari 

deklaratsiyasi [12] kabi hujjatlar Oʻzbekistonning qonunchiligida aks ettirilgan tamoyillarni 

shakllantirishda asosiy manba boʻldi. Bu xalqaro huquqiy hujjatlar Oʻzbekiston 

Respublikasining milliy qonunchilik tizimi bilan uygʻunlikni taʼminlashda, demokratik va erkin, 

ijtimoiy jamiyat yaratishda muhim omil boʻlgan. Soʻz erkinligi, axborot olish huquqi va 

jurnalistlarning kafolatlangan himoyasi prinsiplari shakllanib, xalqaro huquqiy standartlarga 

monand holda ishlab chiqildi. Biroq, boshqa jihatlarda boʻlganidek, xalqaro huquqiy 

tamoyillarni milliy tizimga toʻliq tatbiq etishning oʻziga xos qiyinchiliklari bor. Masalan, bu 

jarayon baʼzi hollarda qoʻshimcha izohlar va modifikatsiyalarni talab qilgan. Jumladan, 

Oʻzbekiston Respublikasining xalqaro konvensiyalarni ratifikatsiya qilish jarayonida, baʼzan, 

milliy yuridik va ijtimoiy tizimning xususiyatlari hamda mavjud siyosiy muhitni inobatga olish 

zarurati paydo boʻlgan. 

Ommaviy axborot vositalarining erkinligini taʼminlash bir qancha sabablarga koʻra 

muhimdir. Birinchidan, axborotning erkin tarqatilishi va fuqarolarning huquqlari 

taʼminlanishiga uzviy bogʻliq. Ikkinchidan, demokratik boshqaruvni taʼminlashda va 

jamoatchilik ishtiroki va nazoratini oshirishda hal qiluvchi vosita sifatida namoyon boʻladi. 

Yuqorida aytib oʻtilgan olimlar Farrell va Jeyms tomonidan ommaviy axborot vositalarining 

demokratik boshqaruv tizimi va jamoatchilik ishtirokini taʼminlashdagi markaziy rolini ochib 

berishadi. Ularning tadqiqotida davlat hokimiyatining oshkoraligi va javobgarligi kabi jihatlar 

namoyon boʻlishida zaruriy vosita sifatida ommaviy axborot vositalari koʻrsatilgan. Bunday 

yondashuv nafaqat jurnalistlarning huquqlarini himoya qilishni, shuningdek, ommaviy axborot 

vositalarining ijtimoiy masʼuliyatini oshirishni ham oʻz ichiga oladi.  

Ommaviy axborot vositalari erkinligi faqatgina axborot olish huquqini taʼminlash bilan 

cheklanmaydi, balki davlat tomonidan amalga oshirilayotgan ishlarni nazorat qilish, siyosiy 

partiyalar va jamoat tashkilotlarining faoliyatini ommaga yoritish, shuningdek, turli 

qatlamlarning oʻz fikrlarini erkin ifodalash imkoniyatini yaratishda ham muhim vosita sifatida 

qaraladi. 

Raqamli texnologiyalar olami va internet tarmogʻining rivojlanishi, axborot makonining 

shiddat bilan oʻzgarishi, yangidan yangi huquqiy muammolarni keltirib chiqarmoqda. Onlayn 

tarzda axborot tarqatuvchi vositalar hamda koʻplab ijtimoiy tarmoqlar hozirda axborot 

tarqatishda, maʼlumotlarni tezda ulashishda asosiy vositaga aylanmoqda. Ushbu holatning bir 

nechta ijobiy jihatlari borligini inkor qilmaymiz. Biroq, yolgʻon va zararli axborotlarning tez 

tarqalishi, odamlarning bunday yolgʻon va zararli axborotlardan jabrlanayotganligi 

muammosini nazardan chetda qoldira olmaymiz. Maʼlumot olish xavfsizligini taʼminlashda 

yangi yondashuv va tamoyillardan foydalanish zaruratga aylanmoqda. Ushbu maqolada 

ijtimoiy tarmoqlar va raqamli ommaviy axborot vositalari orqali axborotning tarqalishi, 

shuningdek, oʻzgaruvchan ijtimoiy va siyosiy jarayonlarga sezilarli taʼsiri borligi taʼkidlangan. 

Shundan kelib chiqib, axborot maydonini tartibga solish, onlayn axborot vositalarini qonuniy 

asosda boshqarish, jamiyatni yolgʻon va zararli axborotlardan himoya qilish uchun zamonaviy 

huquqiy mexanizmlar yaratish zarurati oshmoqda. 

Jurnalistlarning kasbiy faoliyatini himoya qilish, ularning axborot tarqatuvchi 

manbalarga erkin kirish huquqini kengaytirish, shaxsiy daxlsizligini taʼminlash hamda axborot 

xavfsizligini kafolatlash kabi muammolar zamonaviy OAV tizimining eng muhim 

yoʻnalishlaridan biri sifatida eʼtirof etilmoqda. Oʻzbekiston davlat jahon tillari universiteti katta 

oʻqituvchisi F.I.Saidovning taʼkidlashicha, “Jurnalistlar faktlarni topish va tarqatish, voqealarni 

tahlil qilish va baholash uchun axborot erkinligidan foydalanadilar. Bu ularga ijtimoiy nazorat 

funksiyalarini bajarish, jamoatchilik fikrini yaratish va siyosiy jarayonlarga taʼsir qilish 

imkonini beradi. Biroq jurnalist erkinligi faqat axborot tarqatish huquqi bilan cheklanib 

qolmaydi” [13]. Dunyo davlatlari (masalan, AQSH, Buyuk Britaniya, Germaniya) tajribasi 

koʻrsatmoqdaki, jurnalistlarning huquqlarini himoya qilishda samarali mexanizmlar, nafaqat 

OAV erkinligini taʼminlash, balki ular uchun xavfsiz ish sharoitlarini yaratishni ham oʻz ichiga 

oladi. Bundan tashqari, jurnalistlarning axborot olish va tarqatish erkinligi faqat normativ 

hujjatlar bilan cheklanib qolmasdan, ularga real xavfsiz ish sharoitlarini yaratishni talab qiladi. 

Xalqaro tajriba, jumladan AQSH 1966-yilda qabul qilingan “Freedom of Information Act” da 

maʼlumotlarga erkin kirishni taʼminlash, xavfsiz axborot makonini yaratish masalalariga 

toʻxtalib oʻtilgan [14]. Ushbu muhim hujjat Oʻzbekiston Respublikasida xavfsiz axborot 

makonini yaratish uchun muhim hujjatlardan biri boʻlishi mumkin. Tadqiqotning natijalari 

shuni koʻrsatmoqdaki, Oʻzbekiston Respublikasi mustaqillik yillarida ommaviy axborot 

vositalarining huquqiy asoslarini yaratishda sezilarli yutuqlarga erishdi, ammo zamonaviy 

texnologiyalar va axborot olamidagi oʻzgarishlar yangi huquqiy muammolarni yuzaga 

keltirgan. Bu muammolarni bartaraf etish maqsadida Oʻzbekiston Respublikasi hukumati bir 

qator ishlarni amalga oshirmoqda. Jumladan, xalqaro huquqiy hujjatlarni ratifikatsiya qilish, 

soʻz, matbuot erkinligini taʼminlashga oid dunyo tajribasidan kelib chiqib qabul qilingan 

qonunlarni misol keltirishimiz mumkin.  

Xulosa. Oʻzbekiston Respublikasida ommaviy axborot vositalari faoliyatining huquqiy 

asoslari izchil takomillashtirilmoqda degan xulosa qilishimizga toʻla asoslar bor. Ammo, 

mamlakatda mavjud normativ-huquqiy hujjatlarni zamonaviy talablar va xalqaro standartlarga 

toʻliq  moslash, jurnalistlarning haq-huquq va manfaatlarini muhofaza qilish, maʼlumotlar 

olishda ochiqlik siyosatini izchil davom ettirish dolzarb vazifa sanaladi. Taʼbir joiz boʻlsa aytish 

kerakki, yuqoridagi vazifalarni hal qilish davlatlar tomonidan amalga oshirilayotgan 

demokratik islohotlarni yanada jadallashtirish, fuqarolik jamiyatini rivojlantirish va inson 

huquqlarini taʼminlashda hal qiluvchi omil boʻladi. 

Maʼlumotlar tahlili shuni koʻrsatadiki, Oʻzbekiston Respublikasida ommaviy axborot 

vositalari faoliyatining huquqiy asoslari istiqlol yillaridan boshlab davlatning siyosiy va 

huquqiy rivojlanish jarayonlari, shuningdek, erkin demokratik qadriyatlarning bosqichma-

bosqich shakllanishi bilan uzviy bogʻliq holda rivojlanib kelmoqda. Dastlabki bosqichlarda asos 

solingan normativ-huquqiy hujjatlarda, jumladan, Konstitutsiya va “Ommaviy axborot 

vositalari toʻgʻrisida”gi qonun kabilarda axborot erkinligi, soʻz va matbuot erkinligini 

taʼminlashga qaratilgan huquqiy asoslar belgilab berildi. Keyingi bosqichlarda esa “Axborot 

erkinligi prinsiplari va kafolatlari toʻgʻrisida”, “Axborotlashtirish toʻgʻrisida”gi qonunlar qabul 

qilinishi va ularning zamon talablari asosida yangilanib borilayotganligini misol tariqasida 

keltirsak boʻladi. Oʻzbekiston Respublikasida axborot siyosati oxirgi yillarda demokratik 

tamoyillarga moslashib bormoqda. Axborot makonini demokratik tamoyillar asosida tartibga 

solish yoʻlidagi izchil harakatlar faol tarzda amalga oshirilmoqda. Jumladan, “Yangi 

Oʻzbekiston” taraqqiyot strategiyasi (2022–2026) doirasida ommaviy axborot vositalari 

erkinligini taʼminlash, jurnalistlarning shaxsiy hayoti va kasbiy faoliyatini himoya qilish, 

axborot olish ochiqligini kuchaytirish va xalqaro axborot standartlariga mos qonunchilik 

tizimini shakllantirish borasidagi islohotlar faol demokratik taraqqiyot jarayonida muhim 

bosqich boʻldi. Kelajakda ommaviy axborot vositalari faoliyatining huquqiy asoslarini 

takomillashtirish va boyitib borish boʻyicha bir nechta muhim vazifalar bor.  

Masalan:  

 jurnalistlarning kasbiy faoliyati uchun yetarli shart-sharoitlar yaratish, ularning kasbiy 

faoliyatiga toʻsqinlik qilmaslik va xavfsizligini taʼminlashga doir huquqiy mexanizmlarni 

davr talablariga moslashtirish; 

 globallashuv jarayonlari kuchayib borayotgan davrga monand internet va raqamli 

axborot olamida axborot olish erkinligini kafolatlash bilan bir qatorda, axborot 

xavfsizligi va shaxsiy maʼlumotlarni himoya qilishga doir normalarni ishlab chiqish va 

yanada takomillashtirish; 

 davlat organlari va fuqarolar oʻrtasida axborot almashinuvi, ochiqlik siyosati va 

jamoatchilik nazorati mexanizmlarini yanada samarali ishlashini taʼminlaydigan tizim 

yaratish;  

 xalqaro axborot standartlari va ilgʻor xorijiy tajribani izchil oʻrganib, milliy 

qonunchilikni jahon standartlariga moslashtirib borish. 

Xulosa qilib aytganda, Oʻzbekiston Respublikasida ommaviy axborot vositalari 

faoliyatining huquqiy asoslari xalqaro huquqiy mezonlar va zamonaviy erkin demokratik 

talablarga mos tarzda takomillashib borayotgani mamlakatimizda ochiq, shaffof va keng 

jamoatchilik nazorati mavjud boʻlgan fuqarolik jamiyatini shakllantirish va demokratik 

boshqaruv tizimini takomillashtirish yoʻlidagi muhim qadam boʻlmoqda.  

